Atodiad 1: Beth yw Gwarchodfeydd Biosffer?

Trefnodd UNESCO Gynhadledd Ryngwladol ar Warchodfeydd Biosffer, a gynhaliwyd yn Seville (Sbaen) yn 1995. Cynlluniodd y Gynhadledd Strategaeth Seville. Dyma ddarnau ohoni isod.
STRATEGAETH SEVILLE AR GYFER GWARCHODFEYDD BIOSFFER

Mae gwarchodfeydd Biosffer wedi’u cynllunio i ddelio gydag un o’r cwestiynau pwysicaf sy’n wynebu’r Byd heddiw: Sut allwn ni ailgymodi cadwraeth bioamrywiaeth ac adnoddau biolegol gyda’u defnydd cynaliadwy?
‘Ardaloedd o ecosystemau daearol ac arfordirol/morol neu gyfuniad ohonynt yw gwarchodfeydd Biosffer, sy’n cael eu cydnabod yn rhyngwladol oddi mewn i fframwaith rhaglen UNESCO ‘Dyn a’r Biosffer’ (MAB)’, (Fframwaith Statudol Rhwydwaith Byd-eang Gwarchodfeydd Biosffer). Enwebir gwarchodfeydd gan lywodraethau cenedlaethol; mae’n rhaid i bob gwarchodfa gwrdd â nifer bychan o feini prawf a chadw at nifer bychan o amodau cyn cael eu derbyn i mewn i’r Rhwydwaith.
Bwriedir i bob biosffer gyflawni tair swyddogaeth gyflenwol:

· swyddogaeth cadwraeth, i  ddiogelu adnoddau genetig, rhywogaethau ecosystemau a thirweddau;

· swyddogaeth datblygu, i feithrin datblygiad economaidd a dynol cynaliadwy, a 
· swyddogaeth cefnogi logistaidd, i gefnogi prosiectau arddangos, hyfforddiant amgylcheddol ac addysgiadol, ac ymchwil a monitro mewn perthynas â materion cadwraeth a datblygiad cynaliadwy lleol, cenedlaethol a byd-eang.   
Yn ffisegol, dylai pob gwarchodfa biosffer gynnwys tair elfen:

un neu fwy ardal graidd, sy’n safleoedd a ddiogelir yn ofalus er mwyn gwarchod amrywiaeth biolegol, monitro ecosystemau lle nad oes ond yr ymyrraeth leiaf arnynt, ac ymgymryd ag ymchwil nad yw’n achosi niwed a defnyddiau eraill bychan eu heffaith (megis addysg);

· ardal glustogol wedi’i dynodi’n ofalus, fydd fel arfer yn amgylchynu neu’n ffinio ag ardaloedd craidd, ac a ddefnyddir ar gyfer gweithgareddau cydweithredol sy’n gydnaws ag ymarfer ecolegol cadarn, yn cynnwys addysg amgylcheddol, gweithgareddau hamdden, eco dwristiaeth ac ymchwil cymhwysol a sylfaenol; ac 
· ardal drawsnewid hyblyg, neu ardal o gydweithrediad, a allai gynnwys amrywiaeth o weithgareddau amaethyddol, anheddau a defnyddiau eraill a lle mae cymunedau lleol, asiantaethau rheoli, gwyddonwyr, sefydliadau anllywodraethol, grwpiau diwylliannol, diddordeb economaidd a deiliaid diddordeb eraill yn cydweithio i reoli a datblygu adnoddau’r ardal mewn modd cynaliadwy.

